
Skandaproktam Shivabhaktimahimanuvarnanam

స్కన్దప్రోక్తం    శివభక్తిమహిమానువర్ణనమ్

శివార్చకజనానాం చరిత్రం  శివతోషకృత ।
యథా శివస్తథా శైవా  భేదో నైతేషు  దృశ్యతే ॥౨॥
శామ్భవానాం చ మాహాత్మ్యం శివో వేత్తి న చేతరః ।
శామ్భవః శివ ఏవేతి విజ్ఞేయో  ముక్తికాఙ్క్షిభిః  ॥ ౩॥
చరం శరీరం యచ్ఛమ్భోః శామ్భవాస్తన్మునీశ్వరాః ।
స్థావరం  జఙ్గమం  శ్రేష్ఠం   శారీరం శివసమ్మతమ్ ॥ ౪॥
చరావరాత్మా భగవానేక ఏవ మహేశ్వరః ।
న శామ్భవాత్పరం స్థానం  శమ్భోః ప్రియతరం  మహత్ ॥ ౫॥
తత్ర శామ్భవవర్యాణాం సమాజసత్ర శఙ్కరః ।
లిఙ్గే తుఙ్గే బిల్వవనే సదాశివకథాసు చ ॥౬॥
నృత్యత్యమ్బికయాయుక్తః స్కన్దహేరమ్బపూర్వకైః   ।
తత్క్షేత్రం   పుణ్యరాశీనాం స్థానం  ప్రీతం  త్రిశూలినః  ॥ ౭॥
శాఙ్కరా ఏవ దేవస్య సర్వదా ప్రియవిగ్రహాః   ।
న గౌర్యాం నైవ  విఘ్నేశే న నన్దౌ స్కన్దకే  న చ ॥౮॥
ప్రీతిర్వై   దేవదేవస్య యాదృశీ హారసత్తమే ।
మనోహరాః శివస్యైవ  హారా రుద్రాక్షధారిణః  ॥౯॥
తస్మాచ్ఛాఙ్గార్చనేనైవ   శివః ప్రీతో  భవిష్యతి ।
శామ్భవాః శమ్భువో విప్ర ముక్తికాన్తా మనోహరాః ॥ ౧౦॥
తేషు ప్రీతేషు  భగవాన్ ప్రీత  ఏవ మహేశ్వరః ।
యథా భక్తజనార్చాత్ ప్రీతో  భద్రాణి  పశ్యతి ॥ ౧౧॥
న తథా శివలిఙ్గేషు  పూజితోఽపి మహేశ్వరః ।
తస్మాచ్ఛామ్భవపూజైవ  శివపూజా న సంశయః ॥ ౧౨॥

శివభక్తాః శివాచారాః శివలిఙ్గైకపూజకాః  ।
భస్మత్రిపుణ్డ్రరుద్రాక్షధారిణోఽమలవిగ్రహాః     ॥ ౧౩॥
రుద్రాధ్యాయజపాసక్తాః  పఞ్చాక్షరపరాయణాః ।
శివనామానుసన్ధానకన్దలీకృతమానసాః   ॥ ౧౪॥
శివధ్యానపరాః శైవాః  పావనాః పావయన్త్యపి ।
తేషు ప్రీతేషు  భగవాన్ప్రీత ఏవ మహేశ్వరః ॥ ౧౫॥
నాన్యేన కర్మణా శమ్భుః ప్రీతో  భవతి సత్తమ ।
స్వతః పూర్ణో మహాదేవః తస్య కిం తోషణేన హి ॥ ౧౬॥
శివభక్తార్చనేనైవ  తోషమేతి మహేశ్వరః ।
శమ్భుః శామ్భవతోషేణ తుష్టః  కష్టవినాశకః  ॥ ౧౭॥
అష్టమూర్తిః  స్వయం తుష్టో ముక్తిం తస్య ప్రయచ్ఛతి  ।
శివభక్తో యత్ర తిష్ఠేత్తత్ర   సన్నిహితః శివః ॥ ౧౮॥
తస్మిన్భుక్తే శివో భుఙ్క్తే తస్మిన్తుష్టే శివః స్వయమ్ ।
తుష్టః  పుష్టిం  తథైవాస్య  తస్య నిత్యం ప్రయచ్ఛతి  ॥ ౧౯॥
శివార్చకో యశ్చ భక్తః ద్విజో వా శ్వపచోఽపి వా ।
భవభక్తో విముచ్యేత భస్మరుద్రాక్షధారకః  ॥౨౦॥
న వర్ణాశ్రమనిష్ఠాఽత్ర    భక్తినిష్ఠాత్ర   కేవలా ।
నాస్యాచారం పరీక్షేత న కులం న వ్రతం  తథా ॥౨౧॥
న శివాశ్రయవిజ్ఞానం   పరీక్షేత ద్విజోత్తమ ।
స మునిః స తపస్వీ చ స యతిః స చ పణ్డితః  ॥౨౨॥
తేనాధీతం శ్రుతం  తేన తేన తీర్థే సమాహితమ్ ।
స పాత్రం  తారయేత్సర్వాన్హవ్యే  కవ్యే సురాన్పితౄన్ ॥౨౩॥
శివభక్తే గృహంయాతే నృత్యన్తి పితరః సదా ।
తేషు శ్రాద్ధం   ప్రదాతవ్యం  తృప్తాః స్యుః ప్రపితామహాః  ॥౨౪॥
శివభక్తానతిక్రమ్య  అన్యేషు నిహితం హవిః ।
దానం భోజ్యం చ యద్విప్ర తద్భస్మనిహితం హవిః ॥౨౫॥
రుష్ట ఏవ హి గౌరీశస్తస్య కష్టం  దదాతి హి ।

భ్రష్టమూర్తికృపానిష్ఠాః    శైవా  ఏవ న సంశయః ॥౨౬॥
వరిష్ఠం  పాత్రమేతే  హి శైవాః  పూజ్యాః శివార్చకాః ।
గణాః సురా మునిగణాః కిఞ్చిచ్ఛమ్భోః ప్రసాదతః  ॥౨౭॥
శివభక్తాః శివజ్ఞానయుక్తా  ఏవ ద్విజోత్తమాః ।
తస్మాద్భక్తాః సదా పూజ్యాః శామ్భవాః శివసమ్మతాః ॥౨౮॥
బ్రాహ్మణాః  క్షత్రియా  వైశ్యాః  శూద్రాశ్చాన్యేఽపి  సఙ్కరాః ।
శివభక్తాః శివాకరా భస్మరుద్రాక్షధారిణః  ॥౨౯॥
పూజ్యా ఏవ సదా సర్వే భక్తిశ్చాత్ర గరీయసీ ।
శిలాశనశ్చ శైలాదిశ్చణ్డకేశోఽథ   భృఙ్గికః  ॥ ౩౦॥
రిటిస్తుణ్డః  సోమనన్దీ మార్కణ్డేయో  ఘటోద్భవః ।
ఉపమన్యుర్దధీచిశ్చ  దుర్వాసో గౌతమో మునిః ॥ ౩౧॥
కృష్ణః  శతార్చనో రైభ్యో  భృగుర్బాణో భృగూద్వహః ।
అహం గజాననో గౌరీ విష్ణుబ్రహ్మాదయః   సురాః ॥ ౩౨॥
ఇన్ద్రో  యక్షాధిపః సూర్యచన్ద్రాద్యా  గ్రహనాయకాః  ।
సమభ్యర్చ్య విరూపాక్షం లబ్ధవన్తః   పరం పదమ్ ॥ ౩౩॥
గణత్వం నన్దికైశాద్యాః   విష్ణుబ్రహ్మాదయో   ద్విజ ।
సృష్టిం  సుదర్శనం దేవనాయకత్వం సురా గ్రహాః  ॥ ౩౪॥
గ్రహత్వం  దేవదేవస్య ప్రసాదేన  మునీశ్వరాః ।
లేభిరే వాఞ్ఛితాం సిద్ధిం  శివలిఙ్గార్చనేన  హి ॥ ౩౫॥
రాజ్యం భుక్తిం చ ముక్తిం చ లేభిరే నృపాసత్తమాః ।
కేచిద్గణా  మునీన్ద్రాశ్చ  సుగన్బిల్వాదికానపి ॥ ౩౬॥
॥ ఇతి శివరహస్యాన్తర్గతే  శివాఖ్యే స్కన్దప్రోక్తం    శివభక్తిమహిమానువర్ణనం  సమ్పూర్ణమ్  ॥
-॥ శ్రీశివరహస్యమ్  । శివాఖ్యః చతుర్థాంశః  । అధ్యాయః ౨ ।౨-౩౬॥
- .. shrIshivarahasyam . shivAkhyaH chaturthAMshaH . adhyAyaH 2 . 2-36..

Notes: Skanda reveals to Jaigishavya, the merits and glory of devotion to Śiva శివ.

